
Shri Ganesha Stuti Svayambhuvakrita

స్వాయమ్భువకృతా శ్రీగణేశస్తుతిః

॥ శ్రీగణేశాయ  నమః ॥
స్వాయమ్భువ ఉవాచ ।
నమస్తే గజవక్త్రాయ  హేరమ్బాయ నమో నమః ।
ఓఙ్కారాకృతిరూపాయ సగుణాయ నమో నమః ॥ ౪౨॥
నైర్గుణ్యే   గజరూపాయ సదా బ్రహ్మసుఖాత్మనే  ।
గణేశాయ సదా భక్తపోషకాయ నమో నమః ॥ ౪౩॥
నరకుఞ్జరరూపాయ యోగాభేదాయ తే నమః ।
చతుర్బాహుధరాయైవ  పురుషార్థప్రసిద్ధయే    ॥ ౪౪॥
నానాభోగధరాయైవానన్తలీలాస్వరూపిణే  ।
విఘ్నరాజాయ దేవాయ భక్తవిఘ్నవిదారిణే ॥ ౪౫॥
సత్యాసత్యమయాయైవావ్యక్తభేదాత్మనే   నమః ।
స్వానన్దపతయే  తుభ్యం సదా స్వానన్దదాయినే  ॥ ౪౬॥
నమస్తేమూషకారూఢసర్వాన్తరసుభోగినే ।
నానామృతసముద్రే చ క్రీడాకర  నమోఽస్తు తే ॥ ౪౭॥
సిద్ధిబుద్ధిపతే   తుభ్యం ద్వేధామాయాప్రసారిణే  ।
భక్తేభ్యో యోగదాత్రే చ యోగాకారాయ తే నమః ॥ ౪౮॥
వేదోపనిషదాం లభ్యమహావాక్యమయాయ తే ।
బ్రహ్మభూతాయ  వై తుభ్యం నమస్తే బ్రహ్మరాశయే  ॥ ౪౯॥
కిం స్తౌమి త్వాం గణాధీశ యత్ర వేదాశ్చ విస్మితాః ।
యోగినః శేషముఖ్యా వై శఙ్కరాద్యా మహేశ్వరాః ॥ ౫౦॥
తథాపి తవ జాతేన దర్శనేన గజానన ।
స్ఫూర్తిః ప్రాప్తా  తయా నాథ సంస్తుతోఽసి మయా ప్రభో  ॥ ౫౧॥
అహో భాగ్యమహో భాగ్యం యేన దృష్టో గజాననః ।
వేదాన్తాగోచరో గమ్యో ధన్యోఽహం జగతీతలే ॥ ౫౨॥
ధన్యో మే జనకో దేవ తపో జ్ఞానం  కులం ప్రభో  ।
విద్యా వ్రతాదికం  సర్వం ధన్యం తే పాదదర్శనాత్ ॥ ౫౩॥

ఇతి స్తుత్వా శ్రీగణాధీశం  భక్త్యా పరమయాయుతః ।
సరోమాఞ్చోఽభవత్తత్ర ప్రణనామ  పునః పునః ॥ ౫౪॥
తముత్థాప్య  గణాధీశోఽగాదీత్తం భక్తముత్తమమ్  ।
వరం వృణు మహాభాగ యస్తే మనసి వర్తతే ॥ ౫౫॥
కృతం త్వయా మదీయం యత్ స్తవనం తోషకారకమ్ ।
పఠతే శ‍ృణ్వతే చాపి సర్వదం ప్రభవిష్యతి  ॥ ౫౬॥
పుత్రపౌత్రాదివిభవప్రదం    శోకవినాశనమ్ ।
ధనధాన్యసమృద్ధ్యాదిప్రదం   భావి న సంశయః ॥ ౫౭॥
ధర్మార్థకామమోక్షాణాం  సాధనం బ్రహ్మదాయకమ్  ।
దృఢభక్తికరం మే చ భవిష్యతి న సంశయః ॥ ౫౮॥
ఇతి బ్రువన్తం   విఘ్నేశమువాచ మనుసత్తమః ।
స్వాయమ్భువః ప్రసన్నాత్మా  కృతాఞ్జలిరుదారధీః  ॥ ౫౯॥
మనురువాచ ।
యది ప్రసన్నతాం యాతస్తదా దేహి గజానన ।
భక్తి దృఢాం త్వదీయాం మే యయామోహో న విద్యతే ॥ ౬౦॥
సృష్టేః  కరణసామర్థ్యం  ధర్మపాలనముత్తమమ్ ।
ప్రజారక్షకతాం  దేహి దేవ దేవేశ మే చిరమ్ ॥ ౬౧॥
యద్యదిచ్ఛామి విఘ్నేశ తత్తత్ సిధ్యతు సర్వదా ।
తవ భక్తేషు వాసో మే సదా భవతు మానద ॥ ౬౨॥
తథేతి తమువాచాదావన్తర్ధానం  చకార హ ।
గణేశానో నిజే లోకేఽగమద్వై  భక్తవత్సలః  ॥ ౬౩॥
ఇతి స్వాయమ్భువకృతా శ్రీగణేశస్తుతిః  సమ్పూర్ణా ॥
- ॥ ముద్గలపురాణం  ద్వితీయః ఖణ్డః  । అధ్యాయః ౫ । ౨.౫ ౪౨-౬౩॥
- .. mudgalapurANaM dvitIyaH khaNDaH . adhyAyaH 5 . 2.5 42-63..

